
EŻITU TAL-PROĊEDIMENTI 

minn: Segretarjat Ġenerali tal-Kunsill 

lil: Delegazzjonijiet 

Suġġett: Tħejjijiet għall-31 Konferenza tal-Partijiet (COP31) tal-Konvenzjoni Qafas 
tan-Nazzjonijiet Uniti dwar it-Tibdil fil-Klima (UNFCCC) 

(Antalya, it-Turkija, 9 – 20 ta’ Novembru 2026) 

- Konklużjonijiet tal-Kunsill 
 

Id-delegazzjonijiet isibu fl-Anness il-konklużjonijiet tal-Kunsill dwar is-suġġett imsemmi hawn fuq, 

kif approvati mill-Kunsill fl-4200 laqgħa tiegħu li saret fit-12 ta' Ottubru 2026. 

ANNESS 

Tħejjijiet għall-31 Konferenza tal-Partijiet (COP31) tal-Konvenzjoni Qafas tan-Nazzjonijiet  

Uniti dwar it-Tibdil fil-Klima (UNFCCC)  

(Antalya, it-Turkija, 9 – 20 ta' Novembru 2026) 

- Konklużjonijiet tal-Kunsill - 

IL-KUNSILL TAL-UNJONI EWROPEA, 

1. JENFASIZZA l-urġenza li jintlaħqu l-għanijiet tal-Ftehim ta' Pariġi, b'mod partikolari l-għan 

tiegħu ta' temperatura ta' 1.5°C. 

2. JILQA' l-fatt li, mill-adozzjoni tal-Ftehim ta' Pariġi 'l hawn, l-ambizzjoni ta' mitigazzjoni 

kollettiva espressa f'Kontributi Stabbiliti fil-Livell Nazzjonali (NDCs) u Strateġiji fit-Tul għal 

Żvilupp b'Emissjonijiet Baxxi rriżultat fi tnaqqis taż-żieda prevista fit-temperatura globali, 

iżda JENFASIZZA BI TĦASSIB li l-ambizzjoni u l-implimentazzjoni attwali għadhom 

insuffiċjenti biex it-tisħin jiġi limitat għal 1.5°C. 

3. JINNOTA BI TĦASSIB li l-emissjonijiet globali ta' gassijiet serra komplew jiżdiedu u li t-

tisħin ta' 1.5°C x'aktarx li jinqabeż fid-deċennji li ġejjin. IĦEĠĠEĠ lill-Partijiet kollha, b'mod 

partikolari l-emittenti ewlenin, biex jaġixxu bl-ogħla ambizzjoni possibbli u jagħmlu l-isforzi 

kollha biex jerġgħu lura għal trajettorja kompatibbli ma' 1.5 C u biex jimminimizzaw id-daqs 

u t-tul tal-eċċess. JENFASIZZA li t-tnaqqis tal-emissjonijiet globali issa u l-evitar ta' kull 

frazzjoni addizzjonali ta' grad ta' tisħin huma meħtieġa biex jiġu minimizzati l-impatti 

irriversibbli tat-tibdil fil-klima. JISĦAQ fuq il-perkors tal-eċċess, tal-quċċata u tat-tnaqqis 

bħala l-aħjar għażla li fadal biex iż-żieda fit-temperatura tinġieb għal 1.5 C jew inqas sa 

tmiem is-seklu. 

4. IFAKKAR fil-konklużjonijiet tal-Kunsill preċedenti rilevanti tiegħu tal-COP tal-UNFCCC u 

JAFFERMA MILL-ĠDID li dawn jibqgħu applikabbli bis-sħiħ, kif ukoll il-konklużjonijiet ta' 

April 2026 dwar id-diplomazija tal-UE dwar l-enerġija u l-klima.1 

  

 
1 14285/23, 14459/24, 14310/25, 8417/26 

OBJETTIV ĠENERALI 

5. JISĦAQ li l-COP31 għandha twassal għal progress tanġibbli fl-implimentazzjoni tal-Ftehim 

ta' Pariġi u tikkontribwixxi b'mod sinifikanti biex jingħalqu l-lakuni globali fl-ambizzjoni u fl-

implimentazzjoni, inkluż permezz tal-Aġenda għal Azzjoni Klimatika Globali. 

6. JISSOTTOLINJA li l-COP31 għandha tistabbilixxi d-direzzjoni għat-tieni Rendikont Globali 

(GST-2) u ċ-ċiklu ta' ambizzjoni tal-Ftehim ta' Pariġi, filwaqt li tibni fuq l-eżiti tal-ewwel 

Rendikont Globali (GST-1), taċċellera l-implimentazzjoni tal-Ftehim ta' Pariġi u 

tikkontribwixxi għall-kisba tal-għanijiet tiegħu. 

QAFAS STRATEĠIKU 

7. JINNOTA BI TĦASSIB l-impatti li qed jaċċelleraw tat-tibdil fil-klima u l-kriżi globali tal-

enerġija li għaddejja bħalissa fuq iċ-ċittadini u n-negozji globalment. JISSOTTOLINJA li t-

tibdil fil-klima huwa theddida eżistenzjali għall-umanità, għall-ekosistemi u għall-

bijodiversità, kif ukoll għall-paċi u s-sigurtà, u li ebda pajjiż, territorju jew reġjun mhu ħieles 

minnu. 

8. JIRRIKONOXXI l-importanza tat-tranżizzjoni lil hinn mill-fjuwils fossili b'mod ġust, ordnat 

u ekwu, u JIRRIKONOXXI wkoll it-tranżizzjoni lejn sorsi tal-enerġija rinnovabbli u b'livell 

baxx ta' emissjonijiet tal-karbonju u l-effiċjenza enerġetika bħala essenzjali biex jiġu żgurati 

s-sigurtà, l-affordabbiltà u d-disponibbiltà tal-enerġija għal kulħadd filwaqt li tissaħħaħ ir-

reżiljenza tas-sistema tal-enerġija u jitnaqqsu d-dipendenzi strateġiċi. 

9. IKOMPLI JTENNI l-importanza kritika tat-tranżizzjoni lejn enerġija nadifa u l-ekonomija 

ċirkolari, inkluż il-bijoekonomija, bħala muturi tal-innovazzjoni, l-impjiegi, it-tkabbir 

ekonomiku, l-iżvilupp sostenibbli, is-saħħa pubblika, is-sistemi tal-ikel sostenibbli, is-sigurtà 

tal-ikel, u l-kompetittività, u r-rispons ewlieni għall-kriżijiet klimatiċi u ambjentali. 

10. JENFASIZZA l-importanza tar-reżiljenza għall-klima bħala prerekwiżit għal soċjetajiet u 

ekonomiji sikuri, sostenibbli u prosperi. JISSOTTOLINJA li l-mitigazzjoni u l-adattament 

huma komplementari u essenzjali biex jiġi indirizzat it-tibdil fil-klima. IFAKKAR li d-

disponibbiltà ta' sistemi ta' twissija bikrija hija komponent ewlieni tar-reżiljenza għall-klima, 

speċjalment fl-Istati Gżejjer Żgħar li qed Jiżviluppaw (SIDS) u fil-Pajjiżi l-Anqas Żviluppati 

(LDCs). 

  



  

 

14250/26    4 

ANNESS TREE.1.A  MT 
 

11. ITENNI l-kundanna qawwija tiegħu tal-gwerra ta' aggressjoni tar-Russja kontra l-Ukrajna, li 

tikkostitwixxi ksur ċar tal-Karta tan-NU u d-dritt internazzjonali. ITENNI t-tħassib serju 

tiegħu dwar is-sitwazzjoni fil-Lvant Nofsani kif espress mill-Kunsill Ewropew fil-

konklużjonijiet tiegħu ta' Ġunju 2026. 

IT-TISĦIĦ TAL-MULTILATERALIŻMU 

12. JENFASIZZA l-impenn tal-UE għall-multilateraliżmu u JAFFERMA MILL-ĠDID ir-rwol 

ċentrali tal-UNFCCC u l-Ftehim ta' Pariġi għall-azzjoni internazzjonali dwar il-klima. 

JISTENNA B'INTERESS li jagħmel progress fid-diskussjonijiet dwar ir-riforma tar-reġim 

multilaterali dwar il-klima inkluż it-tisħiħ tal-effettività, l-effiċjenza, l-integrità u l-inklużività 

tiegħu biex jiġi żgurat li jkun adattat għall-iskop tiegħu. 

13. JISSOTTOLINJA l-importanza tal-parteċipazzjoni tal-Istati Membri kollha tal-UE fil-COP31 

f'Antalya, it-Turkija, mid-9 sal-20 ta' Novembru 2026, kif ukoll f'avvenimenti rilevanti ta' 

livell għoli li jsiru b'rabta mal-Konferenza, u JAFFERMA MILL-ĠDID il-prinċipju tas-

solidarjetà fost l-Istati Membri tal-UE f'dan ir-rigward. 

14. JIRRIKONOXXI l-interkonnessjonijiet bejn it-tibdil fil-klima, it-telf tal-bijodiversità, it-

tniġġis, id-deżertifikazzjoni, l-użu tal-art, id-deforestazzjoni u l-bidliet fiċ-ċiklu tal-ilma. 

JIRRIKONOXXI wkoll ir-rwol kritiku tal-Oċean u l-impatti dejjem akbar u interkonnessi fuq 

l-ekosistemi u l-komunitajiet tal-baħar u dawk kostali, b'mod partikolari fis-SIDS u fl-Artiku. 

JAPPELLA għal kooperazzjoni aktar mill-qrib u sinerġiji msaħħa ma' organizzazzjonijiet u 

proċessi internazzjonali oħra, b'mod partikolari bejn il-Konvenzjonijiet ta' Rio u l-Ftehim ta' 

Pariġi. 

15. JIRRIKONOXXI li r-reġim multilaterali huwa bbażat fuq il-kondiviżjoni ta' informazzjoni u 

analiżi. JISSOTTOLINJA li x-xjenza għandha tibqa' l-boxxla tal-azzjoni klimatika globali u 

JENFASIZZA l-ħtieġa li jiġu ssalvagwardati l-indipendenza, l-integrità u r-rilevanza politika 

tagħha. JAFFERMA MILL-ĠDID l-importanza tal-aħjar xjenza disponibbli kif previst mill-

Grupp Intergovernattiv ta' Esperti dwar it-Tibdil fil-Klima (IPCC), u s-Sistema Globali għall-

Osservazzjoni tal-Klima (GCOS) u JĦEĠĠEĠ il-kondiviżjoni kontinwa tal-għarfien fl-ispirtu 

ta' kooperazzjoni internazzjonali ġenwina u sforzi dwar l-integrità tal-informazzjoni. 

JIRRIKONOXXI li hija meħtieġa aktar azzjoni fil-livell nazzjonali u dak internazzjonali biex 

jiġi miġġieled it-tixrid akbar ta' miżinformazzjoni u diżinformazzjoni dwar il-klima u biex 

tissaħħaħ l-integrità tal-informazzjoni. 

16. JENFASIZZA li, meta jieħdu azzjoni biex jindirizzaw it-tibdil fil-klima, il-Partijiet kollha 

jeħtiġilhom jipproteġu, jirrispettaw, jippromwovu u jissodisfaw l-obbligi tagħhom skont id-dritt 

internazzjonali dwar id-drittijiet tal-bniedem. JISĦAQ fuq il-ħtieġa li jiġu protetti u 

awtonomizzati s-soċjetà ċivili, id-difensuri ambjentali tad-drittijiet tal-bniedem, it-tfal u ż-

żgħażagħ, l-ugwaljanza bejn il-ġeneri, inklużi n-nisa u l-bniet fid-diversità kollha tagħhom fl-

isferi kollha tal-ħajja pubblika u dik politika, skont il-Pjan ta' Azzjoni tal-UE dwar id-Drittijiet tal-

Bniedem u d-Demokrazija 2020-20242, il-komunitajiet lokali, il-Popli Indiġeni, il-persuni 

b'diżabilità, u l-persuni f'sitwazzjonijiet vulnerabbli. 

17. JIRRIKONOXXI s-sinerġiji bejn l-azzjoni klimatika u l-kummerċ u JISTENNA B'INTERESS li 

jkompli jikkondividi l-aħjar prattiki u esperjenzi mas-sħab fil-kuntest tad-Djalogu dwar il-

Kummerċ u t-Tibdil fil-Klima, skont il-mandat tas-CMA.7. 

IT-TWETTIQ TAĊ-ĊIKLU TA' AMBIZZJONI TAL-FTEHIM TA' PARIĠI 

18. JAPPELLA għall-implimentazzjoni effettiva tal-NDCs u JĦEĠĠEĠ lil dawk il-Partijiet li 

għadhom ma għamlux dan, biex jippreżentaw l-NDCs tagħhom qabel il-COP31, filwaqt li juru 

progressjoni, l-ogħla ambizzjoni possibbli, u allinjament ma' perkors ta' 1.5°C u l-aħjar xjenza 

disponibbli. ITENNI l-importanza tal-Pjanijiet Nazzjonali ta' Adattament (NAPs) u JFAKKAR fl-

appell tal-GST-1 lill-Partijiet kollha biex jippreżentaw l-NAPs. 

19. JIRRIKONOXXI r-rwol tal-NDCs u l-NAPs bħala għodod ċentrali tal-ippjanar nazzjonali għall-

iżvilupp, il-mitigazzjoni u l-adattament u JAPPELLA lill-Partijiet biex jinkorporawhom fil-

pjanijiet ta' investiment nazzjonali u l-pjattaformi tal-pajjiżi. JENFASIZZA l-impenn tal-UE li 

taħdem mal-Partijiet biex tgħin fl-implimentazzjoni tal-NDCs u l-NAPs tagħhom. IFAKKAR fis-

soluzzjonijiet disponibbli fis-setturi kollha biex titħaffef l-implimentazzjoni. JENFASIZZA l-

kontribut sinifikanti tal-gvernijiet lokali u reġjonali fil-kisba tal-objettivi klimatiċi. 

20. JIRRIKONOXXI l-Qafas ta' Trasparenza Msaħħaħ, inkluż il-Kunsiderazzjoni Faċilitattiva u 

Multilaterali tiegħu tal-Progress, bħala kontribut kruċjali għaċ-ċiklu ta' ambizzjoni tal-Ftehim ta' 

Pariġi u JISTENNA B'INTERESS is-sottomissjonijiet tat-tieni Rapporti ta' Trasparenza Biennali 

(BTRs) sal-31 ta' Diċembru 2026 u JAPPELLA lill-partijiet li għadhom ma ppreżentawx l-ewwel 

BTRs tagħhom biex jagħmlu dan mill-aktar fis possibbli. 

 
2 Skont il-Pjan ta' Azzjoni tal-UE dwar id-Drittijiet tal-Bniedem u d-Demokrazija 2020-2024. 

Il-pjan ta' azzjoni ġie estiż sal-2027. 

21. JENFASIZZA l-ħtieġa li jiġu implimentati b'mod kollettiv l-eżiti kollha tal-GST-1 u li nibnu 

fuq it-tagħlimiet meħuda minn dak il-proċess hekk kif nibdew it-tħejjijiet għall-GST-2. 

JIRRIKONOXXI l-importanza tat-twettiq f'waqtu tas-Seba' Rapport ta' Valutazzjoni tal-

IPCC, ir-rapporti minn organizzazzjonijiet esperti bħall-UNEP, l-AIE u l-IRENA, ir-Rapporti 

ta' Sinteżi tal-NDC u tal-BTR tal-UNFCCC, u r-riżultati mill-Aġenda għal Azzjoni Klimatika 

Globali, inizjattivi mmexxija mill-Presidenza u b'diversi partijiet ikkonċernati, bħala 

kontributi kritiċi għall-GST-2. 

EŻITI PRATTIĊI U IMPLIMENTAZZJONI 

22. JISSOTTOLINJA l-importanza li l-COP31 tagħti eżitu li jikkontribwixxi għal ambizzjoni u 

implimentazzjoni aċċellerati tal-mitigazzjoni allinjati mal-perkorsi ta' 1.5°C. Għal dak l-għan, 

JAPPELLA biex titħaffef it-tranżizzjoni lejn enerġija nadifa permezz ta' elettrifikazzjoni 

nadifa, u jitwettqu l-eżiti tal-GST-1 inkluż it-tranżizzjoni lil hinn mill-fjuwils fossili b'mod 

ġust, ordnat u ekwu; it-triplikar tal-enerġija rinnovabbli, l-irduppjar tat-titjib fl-effiċjenza 

enerġetika, it-tnaqqis tal-emissjonijiet mhux tad-diossidu tal-karbonju globalment, b'mod 

partikolari l-emissjonijiet tal-metan kif ukoll it-twaqqif u t-treġġigħ lura tad-deforestazzjoni 

sal-2030, filwaqt li nibnu wkoll fuq l-Aġenda ta' Azzjoni Klimatika Globali. 

23. JAPPELLA biex il-COP31 tipprovdi spazju adegwat fin-negozjati biex jiġu diskussi l-isforzi 

ta' mitigazzjoni u HUWA IMPENJAT li jesplora b'mod attiv modi biex jissaħħu l-ambizzjoni 

u l-implimentazzjoni tal-mitigazzjoni billi jissaħħu u jintrabtu aħjar l-arranġamenti u l-punti 

tal-aġenda eżistenti u ġodda. JIRRIKONOXXI l-Programm ta' Ħidma dwar il-Mitigazzjoni, 

il-Missjoni ta' Belém għal 1.5°C, l-Aċċelleratur tal-Implimentazzjoni Globali, l-Aġenda 

Globali għall-Azzjoni Klimatika u l-inizjattivi tal-Presidenza, inkluż il-Pjanijiet Direzzjonali 

tal-Presidenza tal-COP30 bħala toroq potenzjali biex dan jitwettaq. F'dan il-kuntest, 

JENFASIZZA l-importanza li jitkompla u jissaħħaħ il-Programm ta' Ħidma dwar il-

Mitigazzjoni fil-COP31. 

24. JAFFERMA MILL-ĠDID l-impenn tal-UE għal tranżizzjoni ġusta globalment, li tirfed l-

aċċettazzjoni pubblika tal-politiki dwar il-klima u tippermetti l-ambizzjoni klimatika. 

JAPPELLA LILL-PARTIJIET biex joperazzjonalizzaw il-Mekkaniżmu għal Tranżizzjoni 

Ġusta biex jikkontribwixxi għal politiki domestiċi dwar il-klima allinjati ma' 1.5 C li huma 

soċjalment ġusti u inklużivi b'enfasi fuq il-gwida, il-koordinazzjoni, il-parteċipazzjoni 

inklużiva tal-partijiet ikkonċernati u t-tisħiħ tal-kapaċitajiet. 

25.   Minħabba l-impatti dejjem akbar tat-tibdil fil-klima globalment JAFFERMA MILL-ĠDID  

         l-impenn tal-UE għall-kisba tal-Għan Globali dwar l-Adattament u l-implimentazzjoni  

tal-Qafas tal-Emirati Għarab Magħquda għar-Reżiljenza Globali għall-Klima bħala 

strumenti ewlenin ta' żvilupp reżiljenti għall-klima. 

26. JAFFERMA MILL-ĠDID l-impenn tal-UE għall-implimentazzjoni tal-Pjan ta' Ħidma ta' 

Baku tal-Pjattaforma tal-Komunitajiet Lokali u l-Popli Indiġeni, il-Pjan ta' Azzjoni ta' Belém 

dwar il-Ġeneru, u t-twettiq ta' Pjan ta' Azzjoni ambizzjuż, interġenerazzjonali u 

intersezzjonali għal Awtonomizzazzjoni b'rabta mal-Klima, biex jissaħħaħ aktar ir-rwol tas-

soċjetà ċivili fl-ippjanar u l-implimentazzjoni tal-azzjoni klimatika u biex jissaħħu l-integrità 

tal-informazzjoni u l-aċċess għal xjenza affidabbli u l-aħjar disponibbli. 

FINANZJAMENT U APPOĠĠ GĦALL-KLIMA 

27. IFAKKAR fil-konklużjonijiet tal-Kunsill dwar il-finanzjament internazzjonali għall-klima kif 

approvati fid-9 ta' Ottubru 2026.3 

28. JISĦAQ fuq l-importanza li tiżdied il-mobilizzazzjoni tal-finanzjament għall-klima għall-

pajjiżi li qed jiżviluppaw permezz tal-implimentazzjoni trasparenti tal-Għan Kollettiv Ġdid 

Kwantifikat, inkluż l-appoġġ għall-mitigazzjoni u l-adattament, inkluż it-telf u l-ħsara, b'mod 

partikolari għall-pajjiżi l-aktar vulnerabbli, bħal-LDCs u s-SIDS, u JIKKONFERMA MILL-

ĠDID f'dak il-kuntest l-appell għal sforzi biex jittrippla l-finanzjament għall-adattament sal-

2035. JIRRIKONOXXI li l-finanzi pubbliċi waħedhom mhumiex adegwati biex jindirizzaw l-

iskala ta' finanzjament meħtieġa biex jintlaħqu l-għanijiet tal-Ftehim ta' Pariġi u li l-

finanzjament mis-sorsi kollha u ġabra usa' ta' kontributuri jridu jiżdiedu. 

29. JISSOTTOLINJA l-importanza li jitnaqqsu r-restrizzjonijiet, l-isfidi, l-inugwaljanzi fis-

sistemi u l-ostakli eżistenti għall-aċċess għall-finanzjament għall-klima. JILQA' l-isforzi li 

għaddejjin biex jittejjeb l-aċċess għall-finanzjament għall-klima u JENFASIZZA r-rieda 

tiegħu li jkompli dawn l-isforzi filwaqt li JAPPELLA lill-atturi kollha biex jaħdmu flimkien 

biex itejbu l-aċċess għall-finanzjament mill-pajjiżi li qed jiżviluppaw, b'mod partikolari għal-

LDCs u s-SIDS, inkluż taħt it-tmexxija tal-Presidenzi tal-COP31, biex din is-sena jieħdu passi 

konkreti biex jagħmlu aktar progress. 

  

 
3 14090/26 

30. IFAKKAR li l-UE u l-Istati Membri tagħha, flimkien mal-Bank Ewropew tal-Investiment, 

huma l-akbar fornituri ta' finanzjament pubbliku internazzjonali għall-klima. 

31. JISSOTTOLINJA li l-fatt li l-flussi finanzjarji jsiru konsistenti ma' perkors lejn emissjonijiet 

baxxi ta' gassijiet serra u żvilupp reżiljenti għat-tibdil fil-klima huwa sforz kemm domestiku 

kif ukoll internazzjonali li huwa essenzjali biex jiżdied il-finanzjament għall-klima mis-sorsi 

kollha u biex il-kapital jiġi ttrasferit lil hinn minn investimenti b'emissjonijiet għoljin. 

JIRRIKONOXXI r-rwol emerġenti ta' sorsi potenzjali innovattivi ta' finanzjament, inkluż l-

ipprezzar tal-karbonju, l-iskambju ta' kwoti tal-emissjonijiet, u s-swieq tal-karbonju. 

32. F'dan ir-rigward, JISSOTTOLINJA l-importanza ta' strumenti domestiċi effettivi tal-ipprezzar 

tal-karbonju bħala fost l-aktar modi effiċjenti u kosteffettivi biex jitnaqqsu l-emissjonijiet, u l-

potenzjal tagħhom li jidderieġu mill-ġdid il-flussi ta' finanzjament lejn l-azzjoni klimatika. 

IR-RWOL TAL-KOALIZZJONIJIET U S-SĦUBIJIET 

33. JIRRIKONOXXI l-importanza dejjem tikber tal-Aġenda għal Azzjoni Klimatika Globali fl-

avvanz tal-implimentazzjoni u t-twettiq tal-progress u JILQA' l-isforzi mill-Presidenza tal-

COP30 biex iġġib aktar struttura u responsabbiltà f'din l-aġenda. JINKORAĠĠIXXI lill-

Presidenzi attwali u futuri tal-COP biex jibnu fuq dan. JIRRIKONOXXI wkoll ir-rwol 

importanti tal-inizjattivi plurilaterali fl-avvanz tal-implimentazzjoni globali tal-azzjoni 

klimatika, bħall-Ewwel Konferenza dwar it-Tranżizzjoni mill-Fjuwils Fossili f'Santa Marta, 

il-Kolombja. 

34. JISSOTTOLINJA b'mod partikolari li l-aċċellerazzjoni tal-elettrifikazzjoni nadifa globalment 

ser tkun kruċjali biex tiżdied l-ambizzjoni, tiżdied l-implimentazzjoni u jissaħħu s-sħubijiet u 

l-koalizzjonijiet internazzjonali għall-azzjoni klimatika u għalhekk JINNOTA d-Dikjarazzjoni 

Konġunta dwar it-tnedija tal-inizjattiva Electrify Now bħala pjattaforma ta' livell għoli biex 

tiġi aċċellerata l-elettrifikazzjoni tal-ekonomija globali. 

35. JISTENNA B'INTERESS li jiddiskuti l-implimentazzjoni tal-inizjattivi proposti mill-

Presidenza li jmiss tal-COP31, fl-oqsma li ġejjin: l-elettrifikazzjoni, l-iskart żero u t-tnaqqis 

tal-metan, il-bliet u l-bini reżiljenti, l-industrijalizzazzjoni ekoloġika, is-sensibilizzazzjoni fl-

oqsma kollha, u l-pont għall-implimentazzjoni tal-klima. 

KONKLUŻJONI 

36. JENFASIZZA li l-COP31/CMA8 għandha timmarka bidla gradwali fit-twettiq u l-

implimentazzjoni tal-Ftehim ta' Pariġi. JAFFERMA MILL-ĠDID li, permezz ta' azzjoni 

internazzjonali ambizzjuża u kkoordinata, il-komunità globali xorta tista' tilħaq l-objettivi tal-

Ftehim ta' Pariġi u żżomm il-mira tat-temperatura ta' 1.5 C fi stat li tista' tintlaħaq. 

